
Frumvarp til síðari fjáraukalaga

Málefni kirkjunnar 

Kirkjujarðasamkomulag

Í fyrirliggjandi fjáraukalagafrumvarpi liggja fyrir tillögur er varða málefni kirkjunnar, samtals að fjárhæð
550,1 m.kr. og má skipta þeim í tvennt. Annars vegar er óskað eftir 444,1 m.kr. viðbótarframlagi til að 
fullgilda kirkjujarðasamkomulag sbr. lög um stöðu, stjórn og starfshætti þjóðkirkjunnar nr. 78/1997, 
sbr. 60. gr. Í fjáraukalögum 2015 var samskonar tillaga samþykkt undir þeim formerkjum að viðræður 
mundu þegar hefjast við kirkjuna um endurskoðun kirkjujarðasamkomulagsins. Hins vegar er óskað 
eftir 106,1 m.kr. viðbótarframlagi vegna uppgjörs á leiðréttingarframlagi fjáraukalaga 2015. Tillögurnar 
byggja á reiknilíkani sem þróað hefur verið af fjármála- og efnahagsráðuneytinu og 
innanríkisráðuneytinu.

Kirkjujarðasamkomulagið er samningur ríkisins og þjóðkirkjunnar frá 1997 um að kirkjujarðir og aðrar 
kirkjueignir, að frátöldum presstsetrum, verði eign ríkisins gegn því að ríkið greiði til framtíðar laun 
tiltekins fjölda presta og annarra starfsmanna kirkjunnar, sbr. einnig viðbótarsamningur frá 1998 um 
frekari útfærslu þess. Skuldbinding ríkisins samkvæmt samkomulaginu var í kjölfarið færð í lög um 
stöðu, stjórn og starfshætti þjóðkirkjunnar nr. 78/1997, sbr. 60. gr.

Fram til ársins 2010 efndi ríkið kirkjujarðasamkomulagið skv. efni sínu en frá því ári voru framlög ríkisins 
skorin niður til samræmis við annan niðurskurð í ríkisrekstri. Voru gerðir sérstakir árlegir 
viðaukasamningar við þjóðkirkjuna um þessa skerðingu og tók þjóðkirkjan þannig þátt í þeim 
fjárhagslegu ráðstöfunum sem gripið var til í kjölfar efnahagshrunsins. Frá og með árinu 2015 hefur 
þjóðkirkjan hins vegar hafnað því að taka á sig slíka skerðingu og hefur hún krafist fullra efnda 
samkvæmt kirkjujarðasamkomulaginu frá þeim tíma. Viðbótarframlag vegna ársins 2015 var veitt með 
fjáraukalögum 2015 samtals 370 m.kr.

Á fundi ríkisstjórnarinnar 20. ágúst 2015 var ráðuneytisstjórum forsætisráðuneytis, 
innanríkisráðuneytis og fjármála- og efnahagsráðuneytis veitt umboð til að ganga til viðræðna við 
þjóðkirkjuna um framkvæmd og efndir kirkjujarðasamkomulagsins og önnur fjárhagsleg samskipti ríkis 
og kirkju. Hafa á þeim grundvelli farið fram viðræður við þjóðkirkjuna um breytingar á samkomulaginu 
með það að markmiði að einfalda aðkomu ríkisins að fjármálum kirkjunnar og auka sjálfstæði hennar. 
Viðræðum er ekki lokið.

Til að skuldbinding ríkisins samkvæmt ákvæðum kirkjujarðasamkomulagsins sé að fullu efnd þarf að 
veita 444,1 m.kr. auknar fjárheimildir í fjáraukalögum 2016 vegna yfirstandandi árs og 106,1 m.kr. 
vegna uppgjörs á leiðréttingarframlagi fjáraukalaga 2015, alls 550,1 m.kr.

Aðrir samningar - sóknargjöld

Ríkissjóður hefur frá hruni fjármálakerfisins í október 2008 haldið eftir hluta af fé því sem hann hefur 
innheimt fyrir rétthafa sóknargjalda, byggt á árlegri yfirlýsingu um að fjármál ríkisins hafi komist í 
uppnám og ríkt hafi neyðarástand. Sóknargjöldum hefur frá þeim tíma verið breytt svo sem gert hefur 
verið til þessa með lögum um ráðstafanir í ríkisfjármálum (s.k. bandormslögum) í tengslum við meðferð 
frumvarps til fjárlaga hvers árs. Um sóknargjöld gilda lög nr. 91/1987 um sóknargjöld.



Sóknargjaldið var síðast reiknað skv. lögunum í fjáraukalögum ársins 2009 og reyndist þá vera kr. 925 
pr. gjaldanda. Samkvæmt fyrirliggjandi frumvarpi til fjárlaga er gjaldið 920 kr. Árið 2009 var 
meðaltekjuskattstofn kr. 3.295.489. Sami stofn er á yfirstandandi ári kr. 4.458.683 og stofn til 
útreiknings sóknargjalda fyrir árið 2017 er því kr. 1.251,5 pr. gjaldanda pr. mánuð. Samkvæmt 
upplýsingum frá Þjóðskrá Íslands um fjölda gjaldenda sóknargjalda er áætlað að þeir verði 225.504 
talsins. Þannig yrðu innheimt sóknargjöld á næsta ári 3.386,6 m.kr.

Til að uppfylla lög um sóknargjöld þyrftu framlög vegna sóknargjalda til Þjóðkirkjunnar að hækka um
792,1 m.kr. árið 2017 frá gildandi fjárlögum. Að sama skapi mundu framlög til annarra trúfélaga hækka 
um 140,7 m.kr., til Kirkjumálasjóðs um 113,3 m.kr. og til Jöfnunarsjóðs sókna um 146 m.kr. Breytingin 
nemur alls um 1.192,6 m.kr. á ársgrundvelli.


